
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Raqamli iqtisodiyot va xalqaro raqamli integratsiya 

Annotatsiya. Ushbu maqolada Qoraqalpog‘istonda raqamli tadbirkorlik faoliyatini rivojlantirish masalalari, uning iqtisodiy 
rivojlanishdagi ahamiyati hamda raqamli texnologiyalarni tadbirkorlik faoliyatiga joriy etishning asosiy yo‘nalishlari tahlil 
qilinadi. Shuningdek, elektron tijorat, raqamli marketing, IT-startaplar va fintech xizmatlarning rivojlanish istiqbollari 
hamda mavjud muammolar ko‘rib chiqiladi. 

Kalit so‘zlar: raqamli tadbirkorlik, raqamli iqtisodiyot, elektron tijorat, IT-startaplar, fintech, raqamli marketing, innovatsiyalar, 
tadbirkorlik, Qoraqalpog‘iston.

Abstract. This article examines the development of digital entrepreneurship in Karakalpakstan, its importance for 
economic growth, and the main directions of introducing digital technologies into entrepreneurial activities. The study 
also analyzes the prospects of e-commerce, digital marketing, IT startups, and fintech services, as well as the existing 
challenges in the development of digital entrepreneurship.

Keywords: digital entrepreneurship, digital economy, e-commerce, IT startups, fintech, digital marketing, innovation, 
entrepreneurship, Karakalpakstan.

Аннотация. В данной статье рассматриваются вопросы развития цифрового предпринимательства в 
Каракалпакстане, его значение для экономического роста и основные направления внедрения цифровых 
технологий в предпринимательскую деятельность. Также анализируются перспективы развития электронной 
коммерции, цифрового маркетинга, IT-стартапов и финтех-услуг, а также существующие проблемы в развитии 
цифрового предпринимательства.

Ключевые слова: цифровое предпринимательство, цифровая экономика, электронная коммерция, IT-стартапы, 
финтех, цифровой маркетинг, инновации, предпринимательство, Каракалпакстан.

K I R I S H
So‘nggi o‘n yilliklarda raqamli texnologiyalar va internet tarmoqlarining jadal rivojlanishi iqtisodiy 

faoliyatning yangi shakllarini shakllantirishga imkon yaratdi. Raqamli platformalar, elektron xizmatlar va onlayn 
savdo tizimlari zamonaviy iqtisodiyotning muhim tarkibiy qismiga aylangan bo‘lib, ular tadbirkorlik faoliyatini 
yanada samarali va keng qamrovli qilish imkonini beradi. Ushbu jarayon XX asr oxirida shaxsiy kompyuterlar 
va internet texnologiyalarining rivojlanishi bilan boshlangan bo‘lsa, keyinchalik butun dunyo iqtisodiyotida keng 
qo‘llanila boshlandi.

1990-yillarda veb-saytlar, elektron pochta va ijtimoiy tarmoqlar paydo bo‘lib, axborot almashinuvi, xizmat 
ko‘rsatish va savdo jarayonlarini sezilarli darajada osonlashtirdi. 2000 - yillarda esa smartfonlar va mobil 
internetning keng tarqalishi bilan raqamli platformalardan foydalanish yanada rivojlandi. Natijada onlayn savdo, 
mobil ilovalar orqali xizmat ko‘rsatish va elektron to‘lov tizimlari kengayib, raqamli tadbirkorlik faoliyatining 
yangi yo‘nalishlari shakllandi.

O‘zbekistonda raqamli iqtisodiyotni rivojlantirish davlat siyosatining ustuvor yo‘nalishlaridan biri bo‘lib, 
axborot-kommunikatsiya texnologiyalarini keng joriy etish, elektron xizmatlar va tadbirkorlik faoliyatini 
raqamlashtirish bo‘yicha keng ko‘lamli chora-tadbirlar amalga oshirilmoqda. Bu jarayonlar hududiy iqtisodiyot, 
xususan Qoraqalpog‘iston Respublikasida ham raqamli tadbirkorlik faoliyati rivojlantirish imkoniyatlarini 
kengaytirmoqda.

Qoraqalpog‘istonda internet infratuzilmasi rivojlanib borayotgan bo‘lsa-da, ayrim hududlarda tezlik pastligi, 
malakali IT mutaxassislarining yetishmasligi va innovatsion loyihalarni moliyalashtirish imkoniyatlarining 
cheklanganligi kabi muammolar mavjud. Shu sababli Qoraqalpog‘iston Respublikasida raqamli tadbirkorlik 
faoliyatining hozirgi holatini o‘rganish, uning iqtisodiy ahamiyatini tahlil qilish va ushbu sohani rivojlantirish 
bo‘yicha ilmiy asoslangan takliflar ishlab chiqish dolzarb vazifa hisoblanadi.

M A V Z U G A  O Y D  A D A B I Y O T L A R  S H A R H I
Raqamli tadbirkorlik va raqamli iqtisodiyot nazariyasi hamda amaliyoti bo‘yicha o‘tkazilgan tadqiqotlar 

jahon va mintaqa ilmiy adabiyotlarida keng o‘rganilgan mavzulardandir. Permata va Putra (2024) o‘z ishlarida 
shuni ta’kidlaydiki, raqamli texnologiyalar axborot almashinuvi, savdo jarayonlari va xizmat ko‘rsatish tizimlarini 
tubdan o‘zgartirgan [1]. Rana va boshq. (2026) raqamli tadbirkorlik tadqiqotlari to‘plamida raqamli innovatsiyalar, 
raqamli imtiyozlar va inson kapitali o‘rtasidagi murakkab o‘zaro bog‘liqlik mavjudligini, shuningdek, raqamli 
tadbirkorlik ekotizimini chuqur tahlil qilgan [2].

Senyo, Liu va Effah (2019) o‘z ishlarida raqamli tadbirkorlik ekotizimi va platformalar iqtisodiy tizimlarda 
yangi hamkorlik tarmoqlarini shakllantirishini, bu esa korxonalar o‘rtasida raqamli o‘zaro bog‘liqlikni 
mustahkamlashga yordam berishini qayd etgan [3].

O‘zbekiston va mintaqa sharoitida raqamli iqtisodiyot doirasida kichik tadbirkorlik va tadbirkorlikni 
rivojlantirish yo‘nalishlarini o‘rganadigan ilmiy ishlar mavjud bo‘lib, Yunusov (2025) va Pazilidinov (2025) o‘z 
tadqiqotlarida raqamli texnologiyalarni joriy etish orqali kichik tadbirkorlik samaradorligini oshirish, xarajatlarni 
kamaytirish va raqobatbardoshlikni kuchaytirish imkoniyatlarini yoritgan [4; 5].

Normurodova (2025) ta’kidlaydiki, raqamli platformalar va texnologiyalar nafaqat korxona ichidagi 
jarayonlarni optimallashtiradi, balki iqtisodiyotning butun bir sektorining integratsiya jarayonini tezlashtiradi. 
Raqamli marketing strategiyalari kichik tadbirkorlikning raqamli muhitda o‘sishiga ijobiy ta’sir ko‘rsatadi, bu esa 
raqamli tadbirkorlikning mijozlarga yetib borish va brendni oshirish imkoniyatlarini kengaytiradi [6].

Ismoilov (2026) o‘z ishida shuni ta’kidlaydiki, raqamli transformatsiya iqtisodiy samaradorlikni oshirish, 
zamonaviy boshqaruv usullarini joriy etish va yangi innovatsiyalarni rag‘batlantirish orqali jamiyatning barcha 
sohalarida iqtisodiy o‘sishni qo‘llab-quvvatlaydi [7].

Ushbu adabiyotlar sharhi raqamli tadbirkorlik faoliyatini rivojlantirish nazariy asoslarini mustahkamlab 
beradi hamda amaliy tadqiqotlar bilan mustahkamlanadi, bu esa Qoraqalpog‘iston kontekstida raqamli 
tadbirkorlik faoliyatini tahlil qilish uchun muhim ilmiy baza yaratadi.

T A D Q I Q O T  M E T O D O L O G I YA S I
Ushbu tadqiqot Qoraqalpog‘iston Respublikasida raqamli tadbirkorlik va innovatsion tadbirkorlikni 

rivojlantirishni statistik ma’lumotlar, davlat va xalqaro tashkilotlar hisobotlari hamda ilmiy adabiyotlar asosida 
tahlil qiladi. Ma’lumotlar raqamli platformalar, startaplar, elektron tijorat va IT xizmatlar sohasidagi amaliy 
jarayonlarni baholash uchun ishlatilgan.

Tahlil va natijalar. Qoraqalpog‘iston Respublikasida raqamli tadbirkorlik faoliyatini rivojlantirish bo‘yicha 
amalga oshirilayotgan tashabbuslar davlat organlari, xalqaro tashkilotlar va texnologik markazlar hamkorligida 
olib borilmoqda. Xalqaro miqyosda Birlashgan Millatlar Tashkilotining Taraqqiyot Dasturi (BMTTD) 
Qoraqalpog‘iston hududida tadbirkorlikni raqamlashtirish bo‘yicha maqsadli seminar va treninglar tashkil etgan. 
Bu treninglar Bozatau, Qorao‘zak va Chimboy tumanlarida o‘tkazilib, qatnashchilarga e-commerce, ijtimoiy 
tarmoqlar va mobil to‘lov ilovalari orqali onlayn savdo va tadbirkorlikni qanday yuritishni o‘rgatdi. Mahalliy 
tadbirkorlar OLX, Telegram, Facebook va Instagram kabi platformalar orqali mahsulotlarini reklama qilish orqali 
tadbirkorlik ko‘lamini kengaytirishga intilmoqda, bu esa raqamli xizmatlardan foydalanish salohiyatini oshirdi 
[8].

Qoraqalpog‘iston Respublikasida so‘nggi yillarda tadbirkorlik faoliyatiga innovatsion va raqamli 
texnologiyalarni joriy etish jarayoni bosqichma-bosqich rivojlanib bormoqda. Hududiy statistika ma’lumotlariga 
ko‘ra, 2023-yilda Qoraqalpog‘iston Respublikasida jami 152 ta innovatsiya joriy etilgan bo‘lib, ularning asosiy 
qismini texnologik innovatsiyalar tashkil etadi. Jumladan, 147 ta texnologik innovatsiya, 3 ta marketing 
innovatsiyasi hamda 2 ta tashkiliy innovatsiya amalga oshirilgan. Mazkur ko‘rsatkichlar hududdagi korxona 
va tashkilotlarda yangi texnologiyalarni qo‘llash va innovatsion faoliyatni rivojlantirish jarayoni kengayib 
borayotganini ko‘rsatadi [9].

Hududda raqamli iqtisodiyotning muhim yo‘nalishlaridan biri bo‘lgan axborot texnologiyalari sohasi ham 
jadal rivojlanmoqda. Xususan, 2024-yilga kelib Qoraqalpog‘istonda IT Park rezidentlari soni 108 taga yetgan, 
ular 310 nafardan ortiq mutaxassisni ish bilan ta’minlagan. Shu bilan birga, IT xizmatlari hajmi 2,4 barobar, IT 
xizmatlari eksporti esa 1,7 barobar oshgani kuzatilgan. Ushbu ko‘rsatkichlar hududda raqamli tadbirkorlik, IT 
xizmatlari hamda startap ekotizimining kengayib borayotganidan dalolat beradi [10].

Hududiy iqtisodiy tahlillarga ko‘ra, tadbirkorlik faoliyati ham sezilarli darajada kengaygan. Jumladan, 
2024-yilga kelib Qoraqalpog‘istonda tadbirkorlar soni 12 mingdan 25 mingtagacha oshgan, hududda 150 dan 
ortiq investitsiya loyihalari amalga oshirilgan hamda 212 mingdan ortiq yangi ish o‘rinlari yaratilgan. Bu esa 
hududda tadbirkorlik muhiti yaxshilanib borayotganini va innovatsion iqtisodiy faoliyatni rivojlantirish uchun 
qulay sharoitlar yaratilayotganini ko‘rsatadi [11].

2025-yilda ham mamlakatda raqamli iqtisodiyot va axborot texnologiyalari sohasi jadal rivojlanishda davom 
etdi. IT Park Uzbekistan ma’lumotlariga ko‘ra, 2025-yilning yanvar–may oylarida 636 ta yangi kompaniya IT Park 
rezidenti maqomini olgan, ularning 369 tasi Toshkent shahrida, 267 tasi esa hududlarda faoliyat yuritmoqda. Bu 
esa raqamli tadbirkorlikning nafaqat poytaxtda, balki hududlarda ham keng rivojlanayotganini ko‘rsatadi [12].

Shuningdek, yangi rezident kompaniyalar orasida eksportga yo‘naltirilgan korxonalar ulushi ham yuqori 
bo‘lib, 284 ta kompaniya IT xizmatlarini xorijiy bozorlarga eksport qilishni rejalashtirgan. Eksport hajmi bo‘yicha 
Toshkentdagi kompaniyalar 46 million dollardan ortiq, hududiy kompaniyalar esa 31 million dollardan ortiq IT 
xizmatlari eksportini amalga oshirishi kutilmoqda [12].

2025-yil davomida IT Park ekotizimi yanada kengayib, rezident kompaniyalar soni 3200 taga, ularda faoliyat 
yuritayotgan mutaxassislar soni esa 14 ming nafardan ortiq ko‘rsatkichga yetgan. IT xizmatlari hajmi esa yil 
yakuniga qadar 2,5 milliard dollardan ortiq bo‘lishi prognoz qilinmoqda [13]. Mazkur ko‘rsatkichlar mamlakatda 
raqamli tadbirkorlik faoliyati, elektron tijorat hamda startap faoliyatining barqaror rivojlanayotganini ko‘rsatadi.

Shu bilan birga, Qoraqalpog‘iston Respublikasida raqamli tadbirkorlik faoliyatini rivojlantirishda xalqaro 
tashkilotlar va davlat institutlari ham muhim rol o‘ynamoqda. Xususan, BMTTD va mahalliy hamkorlar 
tomonidan yosh tadbirkorlar uchun startap loyihalarini taqdim etish bo‘yicha pitch tadbirlari o‘tkazildi. Ushbu 
tadbirlarda Qoraqalpog‘istonlik yoshlar o‘zlarining innovatsion ilmiy loyihalarini investorlarga taqdim qildi, bu 
startap ekotizimini yaratilishi va moliyaviy qo‘llab-quvvatlash imkoniyatlarini kengaytirishga xizmat qildi [14].

Mahalliy darajada Axborot Texnologiyalari Parki (“IT Park Uzbekistan”) ham raqamli iqtisodiyotni 
rivojlantirish bo‘yicha faoliyat yuritmoqda. Qoraqalpog‘istonda axborot texnologiyalari forumlari, startap 
ko‘rgazmalari va texnologik tadbirlar o‘tkazilib, IT tadbirkorlik vakillari va raqamli sanoat sohasidagi ekspertlar 
ishtirok etmoqda. Bu tadbirlar hamkorlik tarmog‘ini kengaytirish va innovatsion yechimlarni joriy etishga turtki 
beradi [14]. Shuningdek, IT Park Uzbekistan va OSCE (Yevropa Xavfsizlik va Hamkorlik Tashkiloti) hamkorligida 
Qoraqalpog‘iston ayollari uchun IT va raqamli marketing bo‘yicha treninglar tashkil etildi. Bu treninglarda 150 
dan ortiq ayol raqamli savdo va elektron xizmatlar bo‘yicha amaliy ko‘nikmalarni egalladi, bu esa ayollar 
tadbirkorligini raqamli iqtisodiyotga integratsiya qilish imkonini oshirdi [15].

O‘zbekiston Respublikasi Milliy statistika qo‘mitasi va Qoraqalpog‘iston Respublikasi statistika 
boshqarmasi ma’lumotlariga ko‘ra, 2025 - yilning oxirida mamlakatda internet va mobil aloqalar keng qamrovga 
ega bo‘lib, raqamli xizmatlar bozori jadal rivojlanmoqda. Masalan, 2025 - yil oxirida Uzbekistonda 33,1 million 
kishi internetdan foydalangan bo‘lib, bu umumiy aholining 89 % ni tashkil etdi. Bu raqamlar raqamli xizmatlar, 
elektron tijorat va mobil ilovalar uchun keng auditoriya mavjudligini ko‘rsatadi [16].

Qoraqalpog‘iston kontekstida ham internet infratuzilmasining kengayishi va raqamli xizmatlardan 
foydalanish salohiyati raqamli tadbirkorlik uchun muhim infratuzilma sharoitlarini yaratmoqda. Statistik 
ma’lumotlarga ko‘ra, mintaqadagi yalpi hududiy mahsulot, xizmatlar sektori va investitsiyalar hajmi o‘sib 
bormoqda, bu esa raqamli tadbirkorlik faoliyatini rivojlantirish uchun iqtisodiy asoslarni mustahkamlaydi [17].

Raqamli tadbirkorlik faoliyatini qo‘llab-quvvatlash bo‘yicha davlat siyosati O‘zbekistonning uzoq muddatli 
“Raqamli O‘zbekiston - 2030” strategiyasi bilan mustahkamlanmoqda. Bu strategiya raqamli xizmatlarni 
kengaytirish, davlat boshqaruvida axborot texnologiyalarini integratsiya qilish va aholi raqamli savodxonligini 
oshirishni o‘z ichiga oladi [18].

Shu bilan birga, raqamli tadbirkorlik faoliyatini rivojlantirish jarayonida ayrim muammolar ham mavjud. 
Qoraqalpog‘istonning chekka tumanlarida internet tezligi pastligi va infratuzilma cheklanganligi tadbirkorlar uchun 
raqamli xizmatlardan to‘liq foydalana olmaslikka olib kelmoqda. Shuningdek, malakali IT mutaxassislarining 

yetishmasligi va raqamli startaplarni moliyaviy qo‘llab-quvvatlash mexanizmlarining cheklanganligi ham hali 
ham dolzarb muammolar bo‘lib qolmoqda.

2025 - yil holatiga ko‘ra Qoraqalpog‘iston Respublikasida raqamli tadbirkorlik faoliyatini rivojlantirish bo‘yicha 
xalqaro va mahalliy dasturlar sezilarli natijalar ko‘rsatmoqda. Xalqaro tashkilotlar tomonidan olib borilgan 
treninglar, seminarlar va qo‘llab-quvvatlash dasturlari mahalliy tadbirkorlarni raqamli iqtisodiyotga integratsiya 
qilishga xizmat qilmoqda. Shu bilan birga, internet xizmatlarining kengayishi va davlat strategiyalarining amalga 
oshirilishi raqamli tadbirkorlikning barqaror o‘sishiga asos yaratadi, biroq hududiy infratuzilma va malakali 
resurslarda mavjud bo‘lgan cheklovlar siyosiy choralarning kuchaytirilishini talab qiladi.

X U L O S A  V A  T A K L I F L A R
Qoraqalpog‘iston Respublikasida raqamli tadbirkorlik va innovatsion tadbirkorlik sohalari so‘nggi yillarda 

sezilarli rivojlanmoqda. Hududda axborot texnologiyalari infratuzilmasi kengayib, IT Park va boshqa xalqaro 
hamkorlik loyihalari orqali startaplar va kichik tadbirkorlikning o‘sishi rag‘batlantirilmoqda. Elektron tijorat, 
raqamli marketing, fintech xizmatlar va startap ekotizimi hududda iqtisodiy faoliyatni diversifikatsiya qilishga, 
yangi ish o‘rinlari yaratishga va tadbirkorlik salohiyatini oshirishga xizmat qilmoqda. Shu bilan birga, chekka 
hududlardagi infratuzilma cheklovlari, malakali kadrlar yetishmovchiligi va moliyaviy qo‘llab-quvvatlashning 
cheklanganligi raqamli tadbirkorlik faoliyatini rivojlantirishdagi asosiy to‘siqlar sifatida qolmoqda. Umuman 
olganda, Qoraqalpog‘istonda raqamli iqtisodiyotning barqaror o‘sishi uchun davlat, xalqaro tashkilotlar va 
mahalliy innovatsion markazlar hamkorligida strategik chora-tadbirlar zarur.

Takliflar
1.	 Chekka hududlarda internet va mobil aloqani rivojlantirish, raqamli xizmatlar qamrovini kengaytirish 

uchun davlat investitsiyalarini oshirish.
2.	 Malakali IT mutaxassislarni tayyorlash va mahalliy raqamli kadrlar bazasini kuchaytirish maqsadida 

maxsus ta’lim va sertifikatlash dasturlarini joriy etish.
3.	 Startaplar va kichik IT kompaniyalarni moliyaviy qo‘llab-quvvatlash, shu jumladan grantlar, kreditlar va 

investitsiya platformalari orqali rag‘batlantirish.
4.	 Mahalliy tadbirkorlarni raqamli marketing, elektron tijorat va fintech xizmatlar bo‘yicha o‘qitish, mentorlik 

va trening dasturlarini kengaytirish.
5.	 Raqamli tadbirkorlik faoliyatining hududiy rivojlanishini monitoring qilish va natijalar asosida siyosiy 

chora-tadbirlarni doimiy ravishda yangilab borish.
Ushbu chora-tadbirlar Qoraqalpog‘istonda raqamli tadbirkorlik faoliyatini barqaror rivojlantirish, innovatsion 

tadbirkorlikni rag‘batlantirish va hududiy iqtisodiy o‘sishga sezilarli hissa qo‘shadi.

